
Тавдугаар эгнээний гурав дахь нь

	Ач зээгээ төрснөөсөө илүү хайрладаг гэж би зөндөө л дуулж явсан хэр нь огт үнэмшдэггүй байлаа. Гэтэл яах аргагүй үнэн юм санжээ. Магадгүй, насны наран хэвийж үхэл өвчин хоёроос айхаасаа ганцаардахын зовлонгоос зүрхшиж явахад ач нар заяадаг болохоор ч тэгдэг байж болох юм.

	Лиза намайг жар хүрч явахад гарсан юм. Володя хүү минь эхнэр Клаватайгаа хоёул, таныг байгаа болохоор л бид хоёр зүрх гаргаж байна шүү дээ яагаа ч үгүй байхын л хэлээд байсан юм. Нээрэн ч намайг байгаагүй бол хүүхэд гаргахгүй хоёр л доо. Тэр хоёр Лизагаа авчирч өгөхдөө хувь заяаны нь бүхий л хариуцлагыг над тохоолоо гэдгээ ч хэлж билээ. Би сургуульд гучин таван жил багшилсан хүн.

	Володяг: 

	— Бидний хэн маань ч ийм эрт сурган хүмүүжүүлэгчийн гарт ороогүй юм шүү гэж хэлэхэд Клава ч тийм тийм л гэж байв.

	Лизаг ойндоо хүрч байхад эцэг эх хоёр нь, шинэ олдсон нэг булш ухахаар яваад өгсөн юм сан. Тэд ирээдүйд биш, өнгөрсөн үед хамаарах мэргэжилтэй, эртний судлалаар ноцолддог хүмүүс л дээ. Тэгэхээр Лиза миний гар дээр хүн болдог нь ч түмэн зөв байсан юм.

	Ач охин минь чацуутнуудаасаа түрүүн хэлд орж, бусад хүүхдээс өмнө ном уншдаг болоод бүгдээс нь урьтаж орчин тойрноо ойлгодог болох ёстой гэж би боддог байлаа. Миний хүү, та өөрөө өндөр насны тэтгэвэрт орсноос биш, сурган хүмүүжүүлэх туршлага чинь ороогүй шүү дээ гэдэг, Клава ч нөхрийнхөө тэр үгийг зөв гэдэг байв.

	Тэр хоёр, миний гучин таван жилийн турш хуримтлуулсан асар их туршлага хөөрхий муу Лиза дээр эргээд “асгарч” санаанд багтамгүй сайхан үр дүн гарна гэж итгэж байсан хэрэг.

	Гэтэл миний туршлага, ач охины минь ааш хоёр халз мөргөлдчихдөг юм байна.

	Ач охиныхоо аяг аашийг би дорхноо таньсан юм. Ер нь барагтай л бол, нов нойтон болчхоод байхдаа ч уйлна гэж байхгүй шүү... Чимээ өгнө гэж хол хэвтэнэ! Тийм хүүхдийн түвэг ихтэйг яана даа.

	Ач охиноо хоёр ойноосоо өнгөрч явахад нь, Лиза гэдэг чинь чиний бүтэн нэр биш, ёстой нь гэвэл Елизавета гэдэг сүртэй сайхан нэр бий гээд хэлж орхисон чинь түүнээс хойш Лиза гэж мянга дуудаад нэмэргүй, чихгүй толгой болж орхих нь тэр. Ийм жаахан хүүхдийг Елизавета гэдэг урт нэрээр дууддаггүй юм. Хүн шоолно гэж ятгаад үзсэн чинь

	— Шоолж л байг гэж байна.

	Эцгийн нь нэрийг хэлэлгүй, ганц өөрийг нь нэрээр хатан хаанаас өөр хүнийг дуудаж болдоггүй юм гэж учирлаж хэлсэн чинь, тэр өдрөөс хойш эгээ л хатан хаан аятай намжирдаад байдаг болж орхив. Оршил бунхны газраас утасдсан аав ээжид нь би “Елизавета нойрсож байна... Елизавета шээснийхээ хоовон дээр сууж байна...” гэдэг боллоо.

	Ач охин минь амьдралдаа анх удаа ингэж ялсан юм.

	Орос хэл, уран зохиолын хичээл заадаг байсан ангийн маань хүүхдүүдийн зураг миний өрөөний ширээн дээр өлгөөтэй байдаг байв. Би бас тэр ангийг удирддаг байж билээ. Тэр зураг дээр, эхний эгнээнийх нь хэвтэж, дараачийнх нь суугаад, гурав, дөрөв дэх эгнээнийхэн зогсож байдаг юм. Хэвтээ, суугаа, зогсоо алины нь ч нүүрт хүүхдийн шинж байхгүй, цөм биеэ барьчихсан харагддаг. Багш нар нь байсан болохоор тэр биз. Тэд дандаа л хоёрдугаар эгнээний голд суудаг шүү дээ.

	Елизавета тэр зургийг хуруугаараа заагаад “Энэ хэн бэ? Энэ нь хэн бил ээ?” гэж асуух дуртай сан.

	Аль хэдийн болсон юмыг санаж байдаг атлаа саяхны юмыг мартчихсан байдаг нь нас ахиж судас хатуурсны тэмдэг гэдэг. Би хуучин шавь нараа толгой дараалан овог нэрээр нь дуудчихдаг байж билээ.

	Ганцхан зураг дээр таван эгнээ байв. Тэр өнгөгүй зураг дээр зүгээр л цайвар үстэй гарсан нэг улаан шаргал толгойтой хүү ганцаараа инээмсэглэж байдаг байлаа. Тавдугаар эгнээний зүүн гараасаа гурав дахь хүн юм.

	Тэр хүүг Ваня Белов гэдэг, хажууд нь байгаа хүн чиний аав гэж би ач охиндоо аль түрүүн зааж өгсөн байсан. Ваня тэр өдөр давхарлаж тавьсан сандал дээр зогсож чадна гэж зөрөөд тийм нэг илүү эгнээ гаргачихсан юм байхгүй юу.

	Елизаветийн аав бас түүнийг дуурайгаад давхар сандал дээр зогсохчоон болж байгаа нь тэр. Баруун хөл нь төрөлхийн хазгар хүнд яаж тийм амар байх вэ дээ. Ямагт бусдаас дээгүүр байх санаатай Сенька Голубкин арай л нурж ойчоогүй юм.

	Харин Ваня Белов инээмсэглэж байдаг юм. Тэр бол миний хорон санаат суу билигтэн! Энэ насандаа тиймэрхүү юм бүү хийг гэж бодоод Ваня Беловын төрхгүй явдлаас Елизаветад ярьж өгдөг байв.

	Нэг өдөр тэр олны нүдэн дээр гуравдугаар давхрын янзыг дагаж явсаар ангийнхаа цонхон дээр ирээд “орж болох уу” гэж билээ.

	— Яахаараа тэгдэг байна даа гэж тэр өдөр захирлыг асуухад нь би: 

	— Ваня Белов л... гэсхийгээд өнгөрсөн юм сан.

	Гэтэл нөгөөдөх маань бас нэг өдөр өлсгөлөн зарладаг юм байна. Нэг сурагчид намайг шударга бишээр муу дүн тавилаа гэж тэгжээ. Ваня над руу хүрч ирээд: 

	— Вера Матвеевна, та тэр асуусан юмаа урьд нь биднийг уншаарай гээгүй шүү дээ гэв.

	— Уншаарай гэсэн юмыг ч бас олигтой мэдэхгүй л байсан шүү дээ... 

	— Олигтой мэдээгүй байж болох юм. Олигтой мэдсэнгүй гээд муу дүн тавьдаггүй шүү дээ.

	— Ангийн дэвтэр дээр тавьдгаа тавьчихсан! 

	— Засаж болно шүү дээ! 

	— Болохгүй! 

	— Засах ёстой.

	— Үгүй ээ.

	— Уучлаарай, Вера Матвеевна, харин би эсэргүүцнэ ээ.

	— Ямар аргаар?

	— Өлсгөлөн зарлалаа! 

	Би тэгж хэлэхэд нь инээмсэглээд гараа сажаад л өнгөрөв.

	Харин нөгөө хүү тэр өдөр хоолны газраар орсонгүй. Шалгаад үзсэн чинь нээрэн шагайгаа ч үгүй байлаа. Маргааш нь бас л өөрцгүй... 

	Зориуд эс тоомсорлосон байдлаар: 

	— Өлсөж байна уу? гэж асуувал

	— Өлсөж байна гэж байна.

	— Хэр зэрэг удаан... ингэх гэж байна даа?

	— Таныг тэр муу дүнгээ застал чинь л ингэнэ гээд ийш тийшээ хулмалзан харснаа дуугаа аяар болгож, — Та битгий зов оо. Үүнийг мэдсэн хүн байхгүй. Мэдвэл ч, сургуулийн хоолны газрыг хаахаас өөр аргагүй болно л доо! гэлээ.

	Тэр оройгоо би эцэг эхтэй нь уулзахаар очив. Тэднийх сургуулийн хажууд замын цаахна байсан юм.

	Ашгүй Ваня эзгүй байлаа. Аав ээж хоёр нь ялдамхан агаад ичимхий зантай улс, их сандарцгааж байв. Ванягийн шийдэмгий, дэггүй зан хэнд нь ч байхгүй ажээ.

	Эх нь зүрхээ даран: 

	Ямар нэгэн юм болоо юу, багшаа? Тэр тэнд юу...? гэхэд нь

	— Битгий зовоо гэвэл

	— Яаж зовохгүй байх вэ? Цаадхын чинь төлөө л амьд явж байгаа улс чинь... гэж байна.

	Өрөөний хамгийн тохилог буланд ширээг нь тавьжээ. Ванягийн номын сав, дэвтэр, ном дээр нь хөглөрч байна (Би харуутаа л танилаа!). Ширээний ард хичээлийн хуваарь, хажууханд нь өнөөх тавдугаар эгнээний гуравт зогсож байдаг зураг нь хадаастай байв.

	— Сэтгэл зовох юмгүй ээ. Хүү чинь сайн сурч байгаа. Тооны олимпиадад орох болсон гэхэд эх нь: 

	— За яамай даа! гэлээ. Би жаахан зориг орж: 

	— Хоолондоо ямар байна? гэж асуувал, эх нь айсан янзтай: 

	— Хоол идэхээ бүр больсон. Ус л уугаад байх юм. Талх ч амруугаа зүглүүлж өгдөггүй. “Юм идэх дургүй байна” гэх юм. Хоёр дахь өдрөө юм идсэнгүй... гэв. 

	“Заавал миний цаана гарах гэж байгаа хүн юм!”гэж бодлоо. Маргааш нь Ванягийн нүүрэн дээр нөгөө сурагчийн дүнг дунд болгож засав.

	Зургаатайд нь, аль хэдийн болсон энэ явдлыг дахиад нэг ярьж өгөхөд минь Елизавета: 

	— Яах гэж зассан юм бэ? Ваняг турж үхнэ гэж айгаа юу гэж асуусан.

	— Нөгөө сурагчийн муу дүнг дунд болгож зассан юм гээд л өнгөрч билээ.

	Тэр сурагч аав нь байсныг Елизаветад хэлээгүй юм.

	 

	 

	2

	Тийм ээ, Володя миний даасан ангид сурдаг байсан юм. 6-гийн “В” ангийг надаар даалгах гэж ятгаж байхдаа захирал маань: 

	— Битгий татгалзаад бай! Наадах чинь шал дэмий бодол. Гол алдахгүй хүн гэдэгт чинь хэн эргэлзэх юм бэ? гэж билээ.

	Би үгэнд нь орлоо. Захирлынхаа, гол алдахгүй хүн гэсэн үгийг гурван жил дараалан нотолж, хэний ч сэтгэлд сэв оруулсангүй. Энэ маань яваандаа миний сурган хүмүүжүүлэх ажлын гол зорилт болов. Би мэрийхээрээ мэрийж байлаа. Хүүдээ хатуу, хэлбэрэлтгүй шаардлагатайг минь цөм мэдэх ёстой... Володя минь яаж тэсэж тэвчиж байсныг би одоо ч ойлгодоггүй юм.

	Төрсөн хүү нь цонхны наана эхний ширээний ард сууж байхад багш хүн чухам яаж байх ёстойг сурган хүмүүжүүлэхийн нэг ч номд бичээгүй ажээ.

	Володя хамгийн ард урьд суух дуртай болохоороо эхний ширээнд суудаг байв.

	Хэл зүйн хийгээд утгын ямар алдаа гарч болохыг би түүний зохион бичлэгээр жишээ болгон ярьдаг байлаа. Бусад хүүхдийг нэрээр нь дууддаг атлаа хүүгээ Кудрявцев гэж дуудан босгож ирээд самбарын урьд удаан байлгадаг байлаа.

	Хүүгээ тийнхүү онцгойлж үздэг болчхож билээ. Тэгэхдээ сайн талаар биш шүү дээ... 

	Володя утга зохиолын хичээлд зайлшгүй гялалзтал хариулах ёстой байв. Гэтэл нэг өдөр дүйвээнээр явааг нь мэдэхтэйгээ зэрэг үзээгүй хэцүү юм асуугаад орхисон чинь таг болчихлоо. Би бүх ангид сонстохоор чанга дуугаар: 

	— Кудрявцев, хоёр! гэв.

	Тэгээд л Ваня Белов өлсгөлөн зарлаж байгаа нь тэр. Би Володяд: 

	— Чи миний хүү гэдгээ дандаа санаж яв. Ээжийгээ зөв ойлгоорой гэж хэлдэг байв.

	Хүү минь, санадаг ч, ойлгодог ч байж. Тэгээд гомддог ч үгүй байжээ. Харин Ваня Белов ойлгохыг ч хүсдэггүй юм. Сурагч хүүтэйгээ харьцахаар төлөвлөсөн бодолд минь халдаж хамаг төлөвлөгөөг нурааж байв!..

	Чи зөвхөн түүх, өнө эртний чулуужсан хохимой толгой хоёрыг сонирхоод зогсож болохгүй. Тооны шалгалтад орохдоо хүнээс будаа идэх юм уу, урьдаас бэлтгэсэн юм хулгайгаар үзэхэд найдаж болохгүй гэж би Володяг ятгадаг байлаа.

	Харин Ваня Белов, тоо чиний амьдралд онц хэрэг болохгүй гэж хүүд минь элдвээр нотлоод, шалгалт болохоор л тооныхоо авьяасыг хуваалцдаг байлаа.

	Би Володя нарийн шинжлэх ухаан бол хүн бүрийн оюун ухаанд зайлшгүй чухал гимнастик болно гэж итгүүлдэг байлаа. Харин Ваня, эрүүл саруул хүн өдөрт сайндаа л хорьхон минут гимнастик хийх ёстой. Гэтэл хичээл, шалгалт гээд л юун гимнастик байх вэ дээ? гэж итгэлийг нь алдруулдаг байлаа.

	Ванягаас гадна, хүү бид хоёрын хоорондын харьцааг алдалгүй аждаг бас нэг хүн байгааг би мэддэг байв. Тэр бол Сеня Голубкин юм.

	Шинэ хувцас өмсөөд явааг чинь харуутаа, баяр хүргэхийн оронд “За тэгээд гоёод л... гоодоод л!” гэх юм уу амралтаар яваад ирсний чинь мэдүүтээ “амраад л... тэвээрээд л” эсвэл царай зүсийг чинь сайхан харагдвал “өнгө ороод л, гялалзаад л!” гэх мэтчилэн хүнийг дандаа илүү үзэж явдаг хүн байдаг шүү дээ. Сеня Голубкинийг харахаар л тийм хүн санаанд ороод байдаг сан.

	Бусдын амжилтад нүд нь хорсдог хүүхэд байж билээ. Өөрөөс нь бусад хүн бүр л ашиг завшаан ихтэй, онцгой эрх дархтай шиг санагдаад болж өгдөггүй байж л дээ. Хэн нэгэн хүн өвджээ гэж дуулдвал Сеня “Өө яах вэ! Амаръя гэж бодож л дээ” гэнэ. Нэг хүүхэд гэрээрээ хийсэн зохион бичлэгтээ онц дүн авчихвал “Яана гэнэ ээ? Ээж аав нь хийгээд өгчхөж л дээ” гэж байна.

	Ямар нэгэн санааг ёсоор нь нарийн томьёолно гэдэг түүнд тамын ажил байв. Тэгээд ч уран зохиолын хичээлийг үзэн ядаж, дамаа над муудсан юм.

	Хүүхдүүд Голубкинийг хэрээ гэж хочилдог байсан. Үнэхээр ч тэр хамаг амьтнаас өө сэв эрж, ангийн дээгүүр эргэлдэж байх шиг санагддаг байжээ.

	Намайг хүүгээ эрхлүүлж байна уу гэж сэрддэг байж. 

	Володяг самбар луу хазганаж явахад, араас нь үл итгэх харцаар, баашилж байгаа юм биш биз? Бусдаас илүү эрх эдлэх гэж байна уу, үгүй юу? гэж сэжиглэн гэтэн харж суудаг байв.

	Ваня, Сеня хоёр шиг хоорондоо ялгаатай улсыг олоход бэрх байх. Гэхдээ хоёулаа л миний зовлон дээр зовлон нэмж байсан юм.

	Намайг ангиа зөрчилгүй анги болгох гэж ядаж байхад Володя л нэг хазгай гишгэж орхиосой гэсэн тэсгэлгүй их хүсэл Сенягийн нүдэнд илт тодорч байж билээ. Тэгж гэмээ нь аль хэдийний зэхчихсэн “хүүгээ эхлээд хүмүүжүүлж орхи!” гэсэн үгээ над хэлж бахаа хангах байсан юм.

	Володя сургаал заавраас минь зөрж, хэрэг гаргаж орхих вий гэж би хамгаас их айж байсан юм.

	Гэтэл гаргадгаа ч гаргаж орхив.

	8-ын “в”-д тооны шалгалт болох гэж байлаа. Володяд маань, геометрийн хэцүү бодлого бодох гэдэг Сеня Голубкиний роман тууж хоёрыг ялгахаас наанагүй төвөгтэй юм байв.

	Тэр өглөө Володя сургуульдаа явах гэж байхдаа Тоожин нэртэй багшид ямар нэгэн явдал тохиолдоосой гэж бодож байх шиг байлаа. Тийм юм бодно гэдэг хүний үнэргүй хэрэг гэж би зэмлэж байв.

	— За яах вэ дээ, нэг газар л арван тавхан минут, саатаж орхихгүй юу даа. Хотод элдэв явдал мундах биш! Тэгээд л хожимдож орхино, гүйцээ... гэхэд нь би

	— Чи тоогоо үзээ биз дээ, гэхэд хүү: 

	— Тэр чинь над тус болохгүй юм шүү дээ! гэлцэж байж билээ.

	— Тоожин бол манай сургуулийн, гадаад үзэмждээ гойд анхаарал тавьдаг цөөхөн багшийн нэг юм сан. Багш нарын гарч гүйцээхийг хүлээж байгаад гав ганцаараа үлдмэгцээ толь руу ухасхийн, үс толгойгоо нэг сайн харж аваад, өөгүй сайхан байна гэж бодвол, ахлах ангийнханд харагдахаар гүйдэг хүн байсан юм.

	Тэр өдөр мөн л тэсэн хүлээж байгаад сүүлчийн ангийн дэвтрийг хүн аваад гармагц, толь руу харайлгажээ... 

	Гэтэл үүд тав хийтэл хаагдаж, гаднаас нь цоожилж орхив гэнэ. Тоожинг саатуулах гэсэн Володягийн мөрөөдөл тийнхүү биелэх нь тэр.

	Хориод минут өнгөрсөн хойно гудам шүүрдэхээр орж ирсэн цэвэрлэгч авгай хаалга дотроос нь аяархан цохиж байхыг сонсжээ. Тоожин шуугиан дэгдээхийг хүссэнгүй.

	Тооны шалгалт хийх ч тэгээд бүтэлгүй өнгөрчээ.

	Сеня Голубкиний нар нь гарлаа! гэж би бодов.

	Тоожин багш уул “хэргийн” учрыг олоход байлцахыг хүссэнгүй. Аятайхан хүүхэн болохоороо өмгөөлөл хаацайллаар дутдаггүй юм. Түүнээс гадна, амьтны инээдэм наадам болсноос аймшигт явдалтай учирсан нь дээр гэдэг хүн байж. Гэтэл энэ бол үнэхээр инээд хүрэм явдал мөн юм л даа.

	Би Сеня Голубкиний нүдийг хариулан: 

	— Алив Кудрявцев, чи яахаараа ийм хэрэг хийхээр шийдсэнээ хэлээд орхи гэв.

	Сенягийн нүдэнд баярын оч гялсхийсэнгүй. Харин нэлээд бачимдаж байх шиг харагдав. Би өөрөө хүүгээ зэмлэж байгаа юм чинь тэр намайг юугаар буруутгах юм билээ гэж бодогдож байлаа.

	Гэтэл хамгийн арын ширээнээс Ваня Беловын дуу хадаж: 

	— Энэ хэрэгт Володя Кудрявцев ямар хамаатай юм бэ? Би түүнийг цоожилсон юм гээд орхив.

	— Хүүхээ, чи тооны шалгалтаас айгаад тэгээ юу? гэж би гайхаж ядан асуулаа.

	Ваня Белов: 

	— Хамт олныхоо хүсэл зоригийг биелүүлсэн юм аа! гэж хэлээд суучихлаа.

	— Сеня Голубкиний харцанд урам нь хугарсан гунигтай байдал тодров.

	— Ваня чи... Ирина Григорьевнагаас уучлал гуйх ёстой шүү гэж би бас сандран хэллээ.

	— Өө, би үүдийг нь цоожилж байхдаа, “уучилж ажаамуу!” гээд хэлчихсэн.

	— Тэр багш сонсоогүй. Тэгээд ч... над чамтай тоглоом хийж байх цаг алга! 

	— Над ч бас адил гэж Ваня Белов дуугарав.

	Би: 

	— Уучлал гуй. Одоохон! Улаан нүүрээрээ уулз... Тоожин багш ийм жүжигт тоглох дургүй шүү гээд Белов хэний төлөө ийм хэрэг хийснийг бодоход бүр ч ичгүүртэй юм! гэж хэлээд Сеня Голубкин руу харлаа.

	Тэр өдөр захирал надаас: 

	— Дахиад л өнөөх Ваня Белов уу? гэж асуув.

	— Тийм ээ, дахиад л. Гэхдээ нөгөө талаас нь... 

	— Арга хэмжээ авах болжээ! 

	Би: 

	— Болжээ гэлээ.

	Хичээлийн жил дуусгаад би Володятайгаа өөр сургуульд шилжив. Тэр сургууль манай гэрээс нэлээд зайтай боловч ашиг нь Ваня Беловоос бүр ч зайтай байв! 

	Тэнд нэг жил болоод бид хоёр бүр хотын нөгөө захад очсон юм. Санаандгүй тэгж таасан юм.

	Дээхэн үед би ч өөрөө хамаарагдаж байсан, хүн төрөлхтний гоёмсог хэсэг нь алиа хошин зангаар тааруухан юм шиг над санагддаг байж билээ. Гэтэл зээ охин Елизавета дээрх бодлыг маань дандаа няцаадаг байв.

	Олон жил өнгөрсөн хойно ч гэсэн миний сурган хүмүүжүүлэх арга дүршилд халгаатай хэвээр үлдсэн, Ваня Беловын өнөөх зүггүй явдлуудаас яриулах гэж ач охин минь байн байн гуйж ярьж өгөх тоолон маань элгээ хөштөл инээж, диван дээр унаад өгдөг байж билээ.

	Зээ маань томчуудын хэн нэгнээс нь: “Тэрээ, хөөе!” гэдэг эрээ цээргүй үгийг сурч авчхаад, бараг үг хэлэх тоолондоо тэгж хэлдэг байсан юм. Урьдчилан диван дээр хэвтэж аваад: 

	— Тэрээ, хөөе! шууд цонхон дээр хүрээд ирсэн хэрэг үү? Тэгээд шуудхан л “орж болох уу” гэсэн гэдэг билүү? гэж шалгаана.

	— Шуудхан л... Гэхдээ доошоо уначихвал юу болохыг бодоогүй юм. Гурван давхраас шүү дээ! Ер нь юм боддоггүй хүүхэд байсан юм.

	— Юу юм болдоггүй гэж? Цонхоор ороод очъё гэж бодсон л байна шүү дээ.

	Елизавета зургаахан настай ч юмыг учир зүйн үүднээс сайн сэтгэж чаддаг байсан юм.

	Би: 

	— Тэр хүү, төлөөнөөс нь хэн хэрэгт орохыг огт бодоогүй юм. Зөвхөн өөрийгөө бодсон хэрэг. Хоосон бодолдоо л хөтлөгдчихгүй юу гэж тайлбарлав.

	Гэхдээ Ванягийн хамгийн гол хэрэг гэж би өөрийнхөө бодож явдаг гав ганц юмыг Елизаветад яриагүй. Ер нь хэнд ч яриагүй юм л даа, түүнийг... 

	Жаахан хүүхэд дуртай номоо дандаа л уншуулж, дуртай үлгэрээ үргэлж хэлүүлж байх гэдэг. Елизавета Ваня Беловын явдлыг мөн л цаг ямагт яриулж байх гэдэг байжээ.

	Нэг өдөр манайд зочид ирж, Володяг анхны хундага өргөхөөр бостол, хуучин цагийн шүүгээний маань хаалга алгуурхан онгойж, нафталины үнэр болсон хувцас хунарын цаанаас Елизавета гарч ирээд, дув дуугүй гайхан харж байсан зочид өөд: 

	— Орж болох уу? гэж билээ.

	Би санасандаа хүрчээ. Ач охин минь Ваня Беловт их хайртай болсон нь тэр! 

	Түүнийг, бүр гэдсэнд байхдаа Ванятай танилцсан гэсэн ч болмоор юм. Үнэндээ... Елизавета гарах ёстой өдрөөсөө хагас сарын өмнө төрсөн хүн. Аавынхаа төрсөн өдөр гарсан болохоор Володягийн найз нар “Бүх эхнэрүүд хар хүндээ ийм бэлэг барьдаг бол мөн таатай яа!”, “Хоёр хүний төрсөн өдөр таарна гэдэг сайхан хэрэг! Эдийн засгийн талаас аваад үзсэн ч...” гээд л тоглоом тохуу хийцгээдэг сэн.

	Дөнгөж гараад байсан ач охиныхоо хав хар үсийг хараад тоймгүй баярлаж: 

	— Манайхны зүс яах аргагүй мөн дөө хө! Тас хар гэзэгтэй хүүхэн болно гэж дуу алдаж билээ.

	Гэтэл хагас жил болов уу үгүй юу л өнөө сайхан хар үс нь хонгор болчихсон юм.

	Түүний хажуугаар, эм тан огт зохидоггүй нэг хачин зовлонтой биетэй хүн юм. Ганц тун шахмал аспирин уугаад хамаг биеэр нь улаан эсэргэнэ туулж орхисны нь үзсэн эмч: 

	— Харшил байна. Үүнээс ч долоон дор юм болох байж. Жишээ нь хөөнгө суух буюу нүүр нүд нь хавдаж ч болох байж гэсэн юм.

	Хүн эм уугаад эдгэрдэг байхад манай Елизавета өвчилдөг байв.

	Тэр, өөрийн гэсэн олон этгээд араншинтай тул Володя, Клава бид гурав хамтын хүчээр тэдгээрийг нь засахаар шийдсэн юм. Эцэг эх хоёр нь миний сурган хүмүүжүүлэгчийн туршлагад урьдын адил найдсаар байсан авч Елизаветыг хүүхдийн цэцэрлэгт өгөв.

	Бүтэн нэрийг нь эхний үед хүмүүжүүлэгч, найз нарын нь аль аль нь таашаахгүй байлаа. Гэвч өөрийн нь жижиг охин аятай Алёнка гэж дуудацгаадаг цэцэрлэгийн эрхлэгч, ийм урт нэр хүнд олон зүйлийн үүрэг хүлээлгэж, хариуцлагаа мэдрэхэд нь тус болно гэснээр Елизавета “хаан ширээндээ” үлдсэн билээ.

	Ач охин маань нэг орой цэцэрлэгээс ирээд, оройн хоол идэхгүй гэлээ.

	— Чи цатгалан байна уу? гэхэд

	— Үдийн хоол ч идээгүй гэлээ.

	— Гэдэс чинь зүгээр үү? гэж сандран асуулаа. Эм зохидоггүй болохоор тэр өвдөж болохгүй шүү дээ.

	— Би эв эрүүл... Гэвч өлсөж байгаа юм гэж байна.

	— Чи юу даа?! 

	— Надаас өөр бас нэг охин.

	— Өлсгөлөн зарлаа юу?

	— Өнөө өглөөнөөс эхлээд зарласан! 

	Ваня Беловын явдал манайхаар дамжин хүүхдийн цэцэрлэгт хүрснийг би мэдлээ.

	— Яагаад та хоёр юм идэхгүй байхаар шийдээ вэ? гэхэд, 

	— Алёнка манайхаас явах гэнээ гэв.

	Би хөөрхөн хүүхнүүдэд хэзээний хайртай байдаг юм. Тэд миний санаанд урлагийн авьяаслаг бүтээл мэт нийцтэй байдаг билээ. Харин энэ хүүхдийн цэцэрлэгийн эрхлэгч, тийм сүрхий мөнхрөх бүтээл ч биш байлаа. Гэвч гайхам уян зөөлөн, жинхэнэ бүсгүй хүний зан төрхөө хэзээ ч үл алдан, алив юмны эвийг аятайхан олж чаддаг хүн байв. Тэрээр хүүхдэд хэзээ ч уурладаггүй байсан бөгөөд тэднийг хайрлах гэдэг төрөлхийн авьяас нь байжээ. Эцэг эхчүүдийг бол харин зэгсэн зэмлэнэ шүү... Гэхдээ сэтгэл татам зөөлөн аашлаад л эрхэндээ оруулж орхино. Ялангуяа эцгүүд үгэнд нь их ордог байлаа. Тэд сургуулийн өмнөх насны хүүхдийн хүмүүжлийн асуудалд ер нь л их сонирхолтой болж хүүхдээ өглөө цэцэрлэгт хүргэж өгөөд орой авах гэж гэртээ нэлээд үзэлцдэг байжээ. Тэгээд Алёнагийн толгой дээр үүл хуралдан зангирч эхэлж дээ.

	Ээжүүдийн нэг нь тэр бүсгүйг хүүхдийн цэцэрлэгт “тохиолдлоор” ирсэн хүн гэж дурсаадахжээ. Нээрэн ч, соёлын ордонд сүлд модны наадам болсны дараа л түүнийг хүүхдийн цэцэрлэгийн эрхлэгч болооч гэж болгосон юм сан. Тэр наадмын өдөр өвлийн өвгөн өвджээ. Олон нийтийн эрхлэгчээр ажилладаг, эчнээ оюутан Алёнка нугасны мэдрэлийн язгуурын өрөвслөөр өвдсөн хөөрхий өвгөний тухай хүүхдүүдэд сэтгэлийг нь хөдөлтөл ярьсанд олонх нь уйлж орхисон ажээ.

	Алёна хожим: 

	— Хүүхэд уйлж чаддаг байх хэрэгтэй. Гэхдээ өөрийнхөө л өвдгийг шалбалчихсан үедээ биш хүний өвдгийг өвдсөний төлөө ч уйлдаг байх хэрэгтэй гэж байж билээ.

	Тэр өдөр хүүхдүүд Алёнагийн саналаар өвлийн өвгөнд захидал бичсэн юм гэдэг. Тэгээд дараа нь Алёна тэдний сэтгэлийг засжээ.

	Володя Клава хоёрын ажилладаг эрдэм шинжилгээний хүрээлэнгийн үйлдвэрчний хорооны дарга Алёнаг эхлээд тоожээ. Тэр бол хуучин цагийн хавчдаг шил зүүдэг, шинэ дуу бүгдийг цээжээр мэддэг, шатар тоглохдоо тэргүүн зэрэгтэй, бөгтөр авгай билээ. Тэр л Алёнаг хүүхдийн цэцэрлэгт урьж ажиллуулсан юм.

	Түүнээс хойш тэр үйлдвэрчний хорооны дарга гагц шатрын хөлгийн ард төдийгүй хүүхдийн цэцэрлэгийн хурал дээр ч үзэлцэж чаддагаа харуулав.

	Ээжүүд улайран дайрч байлаа. Нэг нь: 

	— Тэр чинь ердөө л нэг олон нийтийн эрхлэгч шүү дээ гэхэд нөгөө нь өлгөж аваад: 

	— Хүүхдийн амьдрал гэдэг сүлд модны наадам бишээ. Тэднийг хүмүүжүүлэх хэрэгтэй! гэж байна. Эцгүүд Алёнаг өмөөрөх гэсэн боловч, зүрх нь хүрэхгүй байв. Хамаг хэргийг баллаж орхих вий гэж эмээцгээжээ.

	Жар гарсан хоёрхон авгай л тулалдаанд оров. Тэр нь үйлдвэрчний хорооны дарга бид хоёр байсан юм.

	— Охидоосоо асууцгаа л даа... Тэд Алёнаас хагацах хүсэлтэй байна уу, үгүй юу? гэж намайг хэлэхэд

	— Тэд юу мэддэг юм бэ?! гэцгээв.

	Үйлдвэрчний хорооны дарга хавчдаг шилээ засаад: 

	— Тэгж болохгүй ээ, та минь! Би хүүхэд байснаа сайн санаж байна. Хүнийг одоогийнхоосоо илүү сайн ялгадаг байж. Намайг хуурна гэдэг амаргүй байсан юм шүү гэхэд би дахин босож: 

	— Та нар миний туршлагад итгэ. Би сургуулийн газар гучин таван жил ажилласан хүн гэвэл: 

	— Тэгвэл таныг л цэцэрлэгийн эрхлэгч болгодог хэрэг! гэцгээлээ.

	— Болохгүй ээ, сургуулийн багш, цэцэрлэгийн хүмүүжүүлэгч хоёр тус тусдаа авьяас шаарддаг юм гэхэд: 

	— Авьяас аа?

	— Уран зохиолд байдаг... яруу найрагч, үргэлжилсэн үгийн зохиол хоёр шиг, хоёулаа зохиолч, гэвч төрөл өөр байдаг.

	Үйлдвэрчний хорооны дарга: 

	— Тэр бүсгүй бүх юмыг чаддаг хүн! Бүжиглэж, шүлэг уншиж, дуулж чадна... Түүний дэргэд байхдаа хүүхдүүд хоолоо хэчнээн дуртай иддэг гээч! гэлээ.

	Би дахин босож: 

	— Харин миний ач охин хоёр дахь өдрөө хоол идэхгүй байгаа шүү. Хоол цаашаа орж өгөхгүй байна гэнээ гэтэл нэг бүсгүй: 

	— Ганц таны ач бол ч бас яамай сан!.. гэж егөөдөх дуулдлаа.

	Үйлдвэрчний хорооны дарга суудлаасаа босон харайж: 

	— Сайхан багш, хүмүүжүүлэгчдэд хүүхэд хайртай байдаг юм. Тэр хайр нь хүүхдийн уран сайхны таашаалыг хөгжүүлдэг юм шүү хө! гэхийн сацуу: түрүүчийн бүсгүй бас л: 

	— Хүүхдээр, зогсвол ч яамай л байна гэв.

	Би босож Ваня Беловын шийдмэг төрхөөр: 

	— Та минь ээ, тэр бүсгүйгээс айх явдалгүй ээ! гэлээ.

	Гэр өөдөө явж байхдаа нэг хүүхэн: 

	— Таны санаа амар байлгүй ч яах вэ дээ. Хүү бэр хоёр чинь алс газар булш ухаж байгаа юм хойно... гэж билээ.

	Алёна хүүхдийнхээ цэцэрлэгт үлдсэн юм.

	Түүний нөгөөдөр нь Алёна над руу утасдаж: 

	— Битгий зовоорой, Вера Матвеевна... Та одоохон хүрээд ирнэ үү! гэв.

	— Юу болоо вэ? гэвэл

	— Манай эмчийг бага хуралд дуудаад явчихсан. Алёна халуураад байна. Би эм өгчихсөн... Би уг нь мэдэх ёстой байсан юм. Мэдэх ёстой байсан... Вера Матвеевна та намайг дэмий өмгөөлжээ! Би түргэн дуудчихсан.

	Та битгий зов. Намайг уучлаарай

	Та битгий зов... гэв.

	Урьд нь туулсан бүх зовлон нь юу ч биш юм шиг санагдаж эхэлдэг өдөр, цаг хүн бүрийн амьдралд байдаг даа.

	Ач охины минь тэр дор нь больниц руу явуулав. Би цуг явлаа. Машин маань нэг ч зогсолгүй улаан гэрлийг хүртэл тоохгүй явж байв.

	Больниц нь Володягийн сурч, миний орос хэл, уран зохиол зааж байсан нөгөө сургуулиас холгүй байлаа. Бид хоёр аль хэдийн, бүр дайны өмнө энэ районоос хотын нөгөө захад шилжиж байж билээ. Гэтэл амьдрал маань намайг хамгийн хүнд мөчид ийш нь эргүүлээд аваад ирдэг юм байна. “Яагаад энэ вэ? Яасан хачин тохиолдол вэ?.. Хотод больниц мундсан биш дээ?! Тохиолдол оо гэж... Амьдралын алхам тутамд тааралдах юм даа.

	Гэвч бид зөвхөн ой ухаанд цойлон орж ирэх онцгой нэгэн тохиолыг нь л санах юм даа” гэж би бодож явлаа.

	Уран зохиолын хичээл дээр хүүхдүүд, шархтай Андрей Болконский, Антоль Курагин хоёр мэс заслын ширээн дээр зэрэгцээд хэвтэж байдгийг их гайхдаг сан. Амьдрал бидэнд хамгийн омголон хий бодолд ч үл төсөөлөгдөм хачин тохиол, гэнэтийн явдлыг тулгадаг шүү дээ гэж би тайлбарладаг байж билээ. Түүний нотолгоо болгож би амин хувийнхаа амьдралаас жишээ эш татан ярьдаг байлаа.

	“Гэтэл дахиад л тохиолдол! Дахиад л мэс заслын ширээ...” гэж би бодож явав.

	Цав цагаан өмсгөлтэй хашир догь эрчүүл, хүүхнүүд адгаж тэвдэн гүйлдэж байлаа. Амжилгүй, хожимдож орхих вий гэж айж байгааг нь би ажлаа.

	“Одоо ширээ рүү аваач! Хоолойн хавдар... Ширээ рүү одоохон аваач!” гэж байхыг нь ч сонслоо.

	Елизавета замдаа уйлж, бархирсан ч үгүй. Гагцхүү арай ядан амьсгалж явсан юм.

	Түүнд хүрэх өвчин бүр нь над тусаг гэж би мөн их залбирсан даа! Гэтэл хүн бүрд өөрийн төөрөг гэж нэг юм байх юм... 

	Алёна, хүүхэд уйлж чаддаг байгаасай гэж хүсдэг. Гэхдээ өөрийнхөө өвчнөөс биш, бусдын зовлонгоос болж уйлах ёстой! гэдэг. Тэр үнэн... хүнд өөрийг нь зовлон юу ч биш, гагцхүү бусдын зовлонг нь хуваалцаж амьдардаг байх ёстой. Ялангуяа баяр баясгалан дульхан байдаг, амьдралынхаа ид эхэнд л тэгж сурах ёстой. 

	“Биеэр туулаагүй зовлонгоо хүн эс ойлгомуй” гэдэг үг бий. Би үүнийг зөвшөөрдөггүй байлаа. Хүний гай зовлонг мэддэг болох гэж өөрөө зовох алба юу билээ. “Ач охинд минь зовлон хэзээ ч бүү тохиолдог!” гэж би боддог байлаа.

	Гэсэн атлаа би хамгаалж чадсангүй дээ.

	Намайг, мэс заслын өрөө байдаг гуравдугаар давхарт гаргав. Ач охины минь ч тийш нь оруулав. Над руу хяламхийх завтай хүн тэнд нэг ч алга.

	Мэс заслын өрөөний хаалганы дээрх дугуй цаг хоёр цаг долоон минут зааж байлаа.

	Гудмын ширээний ард жижүүрийн сувилагч сууж байв. Үсээ дэгжин янзалсан, урт ээмэгтэй, цэл залуу бүсгүй байна. Миний ач охинд юу ч тохиолдоогүй юм шиг л сууж байх юм.

	Тэр бүсгүй бусдаас түрүүнд намайг харуутаа: 

	— Та хэнтэй уулзах гэж явна? гэв. Би: 

	— Ач охинтойгоо цуг ирлээ... гэлээ.

	Тэр бүсгүй намайг өрөвдсөн янзтай харав. Тэгээд: 

	— Та азтай хүн байна... Өнөөдөр Белов жижүүртэй гэв.

	— Белов аа?

	— Тэр уг нь тасгийн эрхлэгч л дээ. Харин өнөөдөр жижүүртэй. Манай мэс засалчид бүгдээрээ сайн эмч нар. Тэр дундаа Иван Сергеевич... 

	— Ваня Белов уу?

	— Та таньдаг юм уу?

	Гэтэл мэс заслын өрөөний үүдээр цагаан халаадтай нэг залуу хүн шагайв. Амныхаа сиймхий даавуу хаалтыг эрүүнийхээ хар сахал руу буулгасан байлаа.

	Тэр хархүүг: 

	— Маша! Бушуул... Бушуул! гэхэд сувилагч бүсгүй босон харайгаад гүйж одов. Урт ээмэг нь хацар луу нь санжганаж байв. “Эцгийг нь Сергей гэдэг байсан уу? Тэгэлгүй яах вэ... Сергей гэдэг байсан! нээрэн тийм” Маша мэс заслын өрөөнөөс хар гүйхээрээ гарч ирээд, утас руу очоод, гурван тоо эргүүлэв.

	— Юу вэ? Тэнд юу болж байна вэ? гэж би асуулаа.

	Маша харилцуурт: 

	— Анна Ивановнаг мэс заслын өрөөнд ирүүл! Одоохон! гэж хашхирав.

	— Белов тэнд ирчихсэн үү?

	— Белов байна уу? гэхэд Маша: 

	— Байна... Би танд бамбайн дусаалга өгье гэлээ.

	— Хэдэн н.астай хүн байна вэ? гэж асуухад: 

	— Гучин тавтай байхаа гээд над руу эмтэй шилэн саваа сарвайв.

	— Ойрхон суудаг хүн биз? Тийм үү?

	— Ойрхоон, ойрхон. Та наадхаа уучих... 

	— Тийм ээ... Миний байсан сургуулийн хажууд замын цаахна талд суудаг юм сан.

	— Үдийнхээ хоолыг явган харьж идээд ирдэг юм. Та мэддэг юм бий?

	— Мэднэ ээ.

	Аюултай, тэр ч байтугай огт найдваргүй үед хүн найдах юм хайдаг. Ач охины минь хувь заяа, миний ой ухаанд гэнэт Ваня Беловын дүртэй сүлэлдээд ирэв. Энэ холбооноос л би авралыг олж харахыг хичээлээ... Олж ч харлаа.

	“Тэр энд байдаг, ямар их аз вэ...” гэж бодоод, чухам юунд тэгж бодож байгаагийнхаа учрыг ч өөрөө олсонгүй.

	Гудмын цаад үзүүрээс нэг эмэгтэй гарч ирэв. Тарган, хижээлдүү... тэр эмэгтэй гүйж явна.

	Маша сэтгэл нь амарсан янзтай: 

	— А Анна Ивановна ирлээ. Тэр ирээч гэсэн юм. За ашгүй! гээд толио гаргаж харснаа, — Юу болж орхих нь энэ вэ? гээд нүүрээ оодов.

	Дугуй цаг хоёр цаг долоон минут зааж байна.

	Ваня... Ваня Белов. Тэгэхэд надад яагаад чухам л тэр хэрэгтэй болсон бил ээ? Урьд түүнээс төвөгшөөж, Володягаа хүчээр холдуулж явсан биш билүү... Тэр цагт Ванягийн зоримог зүрхтэй зангаас төвөгшөөж өөр сургууль руу зугтаж явсан биш үү. Чухам тэр чанарт нь л одоо би бүрэн найдаж байгаа хэрэг.

	Ванягийн урьдын явдлыг, золгүй явдлынхаа дээд цэгээс би тийнхүү жинхэнэ ёсоор нь гэнэт олж харсан юм. Би тэдгээр явдлыг цөмийг нь эргэж санав. Ач охиндоо хэлж чадаагүй гол хэрэг явдлыг нь ч саналаа.

	— Хүүе ээ! Над яагаад хоёр эмээ, ганц өвөө байдаг юм бэ? гэж ач охин минь нэг удаа асууж билээ. Би сандрахдаа: 

	— Нэг өвөө нь ерөөсөө... огт байгаагүй юм гэж би хэлж билээ. Елизавета өрөөн дотуураа бодол болон явснаа, дахиад л

	— Хүүе! Тэгвэл миний аав хаанаас гарсан юм бэ? гэдэг байна.

	Үнэндээ гэвэл өвөг аав байсан юмаа. Миний нөхөр Володягийн эцгийг Геннадий гэдэг байсан юм. Гена... Уг нь зоотехникч хүн байжээ. Хожим багшийн дээд сургуульд ороод тэнд бид хоёр танилцсан юм.

	Үндсэн мэргэжлийн нь мөрөөдлийг би “дөрвөн хөлтний дон” гэж даапаалдаг байж билээ. Тэр малын дэргэд өссөн ажээ. Тэднийгээ цаг ямагт л бодож ярьж байдаг хүн байв. Хоёрдсон хайр сэтгэлийнхээ аль нэгийг нь сонго гэж би түүнд шаарддаггүй байлаа. Гэхдээ би өөрийнхөө шилж олсон мэргэжлийг лут сайхан гэж элдвээр дэвэргэн магтаад түүний ажлыг болохоор эгэл борхон гэж хэлдэг байв. Алив юмыг магтан дуулахад зориулсан урлаг уран зохиолын тусламжаар би түүнийг байнга дооглож, гутаадаг байж, харин ингэж байгаагаа огт бодож болгоодоггүй байж.

	Зоологийн багшийг өрхийн тэргүүлэгч гэхэд нэг л сүр муутай оргиод, би өөрөө тэргүүн суусан билээ.

	Би Геннадийг насандаа ганц юмыг туушлан оролдоод, өөр бусад юмыг бол сонирхох төдий байгаасай гэж хүсдэг байв. Тэр миний эрхэнд оров. Чухам тэр үед л түүнийг гийгүүлж байсан гол юм нь бөхөж орхисон ажээ. Над ч их уйтгартай болчхов. Бөхсөн хойно нь би гэрэл байсныг ухаарсан юм. Цаанаа нэг бишрэн зүтгэсэн юмтай, түүнийхээ төлөө л үхэлдэж явдгийг би тэр үед мэддэггүй байжээ. Тийм хүмүүсийг цаад юмнаас нь холдуулна гэдэг түүдэг гал руу ус цацсантай адил юм билээ.

	Володяг ойноосоо зургаан сар өнгөрч байхад Геннадий бид хоёр салсан юм. Тэр ч газрын мухарт байгаа Алс дорнод руу явав. Би явахад нь өөрийгөө сануулж хүүхдийн санаа сэтгэл битгий үймүүлээд байгаарай гэж гуйсан. Тэр ч үгэнд минь орсон юм.

	Ангийн нэг сангийн аж ахуйд ажиллаж эхлээд яваандаа том эрдэмтэн болсны нь би арван гурван жилийн хойно л дуулж билээ. “Дөрвөн хөлтний дон” нь түүнийг тийм өөд татаж, докторын зэрэгт хүрээд нэг хүрээлэнгийн захирал болжээ.

	“Миний салсан явдал Геннадийд хэчнээн завшаантай хэрэг болоо вэ?” гэж би боддог. Өөрийгөө зөвтгөж сэтгэлийнхээ шаналанг дарах гэхдээ ч би ингэж боддог байж магадгүй л дээ.

	Гэхдээ Володяг тийм эцгээс нь үүрд салгаж болохгүй.

	Нэг удаа Геннадийг Москвад эрдэм шинжилгээний бага хуралд иржээ гэж дуулаад би тэр хоёрыг уулзуулах ажил зохион байгуулав.

	Ваня Белов манайхаар цөөн ордог байсан юм. Гэтэл тэр өдөр гэнэт ороод ирдэг юм байна. Хэвлэлд бичдэгчлэн тэр “хэлэлцээрт оролцов”.

	Уулзаад шувтрах үеэр би оройхон гэртээ ирж, Геннадий Ваня хоёр ч явсан юм.

	Володя нэг их сандарчихсан, гэмшсэн ч юм шиг царайтай байв. Жишиж хэлэх юм бол эхнэртээ хайртай, үнэнч хар хүн өөр нэг сайхан хүүхэн хараад биширч гүйцсэн үедээ ямар байдаг билээ, яг л тийм байлаа.

	Ас хязгаартай амь амьдралаа холбоод ажилдаа сэтгэл санаагаа өгч гүйцсэн болохоороо Геннадий Москвад хаа нэг л ирдэг ажээ. Володя өвлийнхөө амралтаар эцэг рүү нисэж очно гэж яг таг тохиролцсон байв. Зун бас очих юм гэнэ.

	Би ч тэр төлөвлөгөөг сайшаав. Гэтэл Володя эцэг рүүгээ явсангүй... Ваня Белов хорьжээ. Тэр хоёр нэг их дотно биш байдаг боловч Ваня Белов миний хүүг ид шидтэй юм шиг л уруу татсаар байв. Би түүний нь тун ч аюултай хэрэг гэж үздэг байлаа. Ванягаас, 

	— Чи яах гэж хорьсон юм бэ? Эцэг нь хүлээж байгаа шүү дээ гэж асуухад

	— Тэр дэндүү ухаантай хүн билээ гэв.

	— Харин сайн юм биш үү гэхэд, 

	— Юу ч гэж хэлмээр юм бэ дээ. Тэгж л хүсээд байгаа юм бол өөрөө л ирнэ биз гэж билээ.

	Би Ваняг гэмт хэрэг үйлдэв гэж бодсон юм. Володяг ятгаж үзвэл үгүй үгүй ч гэсэнгүй. Тэгсэн атлаа амралт болохоор л миний хажууд байхаас өөр аргагүй нэг шалтаг зааж орхидог байв.

	“Тэр дэндүү ухаантай хүн билээ!” гэж Ваня хэлсэн юм. Хорь гаруй жилийн хойно Ваня миний төлөө л тийм юм хийснийг би гэнэт ухаарлаа. Сэтгэл санааг нь эзэмдээд хожим нэгэн цагт бүрмөсөн салгаад аваад явчих хүнтэй намайг хүүгээ бүү дасгаг гэсэндээ л тэгжээ. Адаглаад л хүүг минь надаас хол, гэрээс нь хол эцэгтэй нь уулзуулахгүй гэж боджээ.

	— Хүүхээ... Танай Беловын нүүр сэвхтэй юу? гэж Машагаас асуухад, 

	— Тэр ойрынх л “Миний нүүрийг хар, хавар болсон нь илт байгаа биз дээ!” гэдэг болсон гэв.

	— Над бамбайн дусаалга өгнө үү? гэхэд

	— За би хийгээд өгье. Та суу л даа. Яваад л байх юм... гэж билээ.

	Дугуй цаг хоёр цаг долоон минутыг зааж байна.

	Мэс заслын өрөөнөөс өнөөх залуу дахиад л гарч ирээд, амныхаа хаалтыг эрүүнийхээ хар сахал руу буулгаж: 

	— Маша! Бүх бригадыг... бүх бригадыг дууд! гэж хашхируутаа буцаад орчхов.

	— Ямар бригад вэ? гэж би асуулаа.

	Маша утасны дугаар эргүүлж байна.

	— Ямар бригад вэ, хүүхээ?

	Маша харилцуураа тар хийтэл тавиад: 

	— Ярьж байна. Цагаа олж дээ! гэв.

	— Ямар бригад... гэтэл тэр бүсгүй гудмаар гүйж одов. Өндөр өсгий нь тээр болоод байхаар туфлиэ суга өшиглөж хаячхаад оймсоороо гүйгээд явчихлаа.

	Буцаад ирж явахад нь, цагаан өмсгөл, малгайтай гурван эр араас нь хажуугаар нь гүйж өнгөрөөд мэс заслын өрөө рүү орж явчхав.

	Маша туфлиэ авч бариад ширээ рүүгээ ирснээ өмслөө.

	— Ямар бригад вэ? гэж асуухад Маша: 

	— Зүгээр дээ... битгий зов. Практикийн оюутнууд ирсэн юм. Ховор мэс засал болохоор нь тэдэнд үзүүлэх гэж дууджээ. Бүх юм хэвийн болно. Иван Сергеевич байгаа хойно... гэлээ. Тэгээд толио гаргаж байна.

	— Би: 

	— Би ойлгож байна аа, хүүхээ, Ваня Белов байгаа юм чинь... гэлээ.

	Би Ванягийн тухай ямагт сайнаар дурсаж байх хэрэгтэй байв. Түүнд л аврагдах найдвар оршиж байлаа. Би ч сайнаар л дурсаж суусан юм.

	Володя Ваня хоёрыг зургаадугаар ангид сурч байхад районоос хэл бичгийн шалгалт ирж билээ. Манай районы арван хоёр настнууд хэр зэрэг номтой хүмүүс болж байгааг бас нэг үзье гэж шийдэж л дээ. Цээжээр бичүүлэх юм нь яггүй хэцүү ажээ. Газар дээр эрдмийн хязгаарт хүрчихсэн хүн гэж байх биш дээ. Би ч гэсэн ганц ч алдаагүй бичнэ гэж бардах аргагүй юм байлаа.

	Сеня Голубкинийг ч хэлээд яах вэ. Учраа олохоо больж орхисон байлаа. Хоёр авбал улирах байв.

	Тэр үед Голубкины сэтгэл зүйн цаад нарийн нууцыг таниагүй байсан Ваня төлөөнөө нь бас зовж байжээ. Сеняг, хүн бүрийн хар багаасаа анддаггүй дөрвөн мөрт шүлэг дээр будилж төөрч гүйцээд байхыг харсан Ваня бүр ч шаналж гүйцэж. Би харж л байв. Би түүний хэлж өгч байхыг нь хараагүй бол анзаарахгүй өнгөрөх байсан юм.

	Хичээлийн дараагаар янхир Сеня намхан нуруутай Ваняг буланд шахчихсан зогсож байлаа. Цаадах нь олигтойхон тод, нарийн хэлж өгч чадсангүй л дээ. “Чи өөрөө ч яах вэ, цээжилчихсэн хүн Чи өөрөө юм бүрийг мэддэг хүн!” гэж байхыг нь би бас л далдаас харж орхив.

	Цээж бичиг бичсэний дараагаар Сеня гудмаар гүйж, ангийнхаасаа: 

	— “В течение” гэдгийг яаж бичдэг вэ? Цуг бичих үү, саланги уу? гэж асуухад цаадуул нь: 

	— Саланги гэжээ.

	— За нэг алдаа! гэж хуруугаа дараад, — Чи өөрөө яаж бичсэн бэ? Зөв бичсэн үү? гэж байна.

	— Тэгэлгүй яах вэ дээ... Өөрөө биччихсэн л байна гэж гонгиноно. Бусдын амжилтад хордож үхдэг хүн. • Алив хүний амжилт дандаа л өөрийг нь хорлоод байгаа юм шиг санагддаг ажээ. Олон хүний өөдгүй сул доройг эх сурвалж нь миний үздэгээр атаа жөтөө бөгөөд энэ л Сенькагийн амар заяаг огт үзүүлдэггүй бөлгөө.

	— Мө—өн... бас нэг алдаа! гэж дуу алдаад, түүний энэ алдаанд орчин тойрныхон цөм буруутай юм шиг ярваганан дахиад л нэг хуруугаа дарж байна.

	Володя над нөхдийнхөө нууцыг огт хэлдэггүй боловч би түүний царайг нь хараад мэддэг байв. Тэгээд над нүдээрээ үзсэн мэт санагддаг сан.

	Районы шалгалтын дараагаар алдаагаа тоолоход нь Сенькагийн хоёр гарын хуруу цөөджээ. Тэр арван хоёр алдаа хийсэн аж. Цэг таслалын алдааг оруулалгүй тэр шүү... 

	Завсарлагаар Ваня Белов надтай уулзаад: 

	— Вера Матвеевна, Голубкин одоо улирах болов уу? гэж асуув.

	Мэдэхгүй. Шалгаж дүн тавиагүй байна гэв.

	Тэр өдөр би хоёрхон хичээлтэй байсан санагддаг том. Багш нарын өрөөнд, дэвтэр шалгах гээд суутал зурган ажил алга болчихсон байлаа. Сенька Голубкин, Володя, Ваня, гурвын цээж бичиг тэр дотор оржээ.

	Их завсарлагаар захирал бид хоёр хоосон ангид орж Голубкины хүний мөст нэвтэрхийг оролдлоо. Гэвч тийшээ нэвтэрхийн аргагүй ажээ.

	Яг тэр үед, бид хоёрыг ид нарийн яриан дундаа явж байхад Ваня Белов цонхоор цухуйгаад: 

	— Орж болох уу? гэсэн юм.

	Бид хоёр дуугарч ч чадсангүй. Ваня гуравдугаар давхраас явган зам хүртэл хэр зэрэг зайтай байна вэ? гэсэн шиг нэг эргэж харснаа, тайвнаар: 

	— Би үнэний шүүхэд биеэ тушаах гэж ирлээ гэдэг юм байна.

	Гэлээ ч би түүнийг цээж бичгийн дэвтэр авсан гэж итгэхгүй байлаа. Авъя гэдэг бодол толгойд нь оржээ ч гэсэн миний хүүгийнхэд яалаа ч гэсэн гар хүрэхгүй байсан юм. Яагаад гэвэл тэр чинь багшийн хүү шүү дээ. Харин Сенька бол чухам тийм учраас л Володягийнхыг авсан хэрэг! 

	Гэхдээ би энэ бүхнийг нотлох аргагүй байсан юм.

	Захирал тэр үед Ваня Беловын хэрэг явдлын талаар тооцоо хийж эхлээгүй байв. Миний бодлыг зөв гээд, эрэлхэг зоригт ч гэсэн эрхбиш хэр хэмжээ байх ёстой. Харин сургуулийн нэгэн ангийг мөрдөн байцаагчийн тасалгаа болгон хувиргах хэрэггүй гэж билээ. Сэтгэлээ засахын тулд би Ваняд: 

	— Чамайг ийм зоримог хэрэгт авьяастай хүн гэж би итгэж өгөхгүй л байна шүү гэвэл: 

	— Гуравдугаар давхрын янз модоор дамжиж явна гэдэг чинь зоримог хэрэг биш юм уу? гэв.

	Юу ч хийхээс буцахгүй хүн гэж бидэнд итгүүлэхийн тулд тийнхүү цонхоор ирсэн нь над одоо илт боллоо! 

	Хичээлийн дараагаар би цээж бичиг нь алга болсон нөгөө зургааг дахин шалгав. Завсарлагаагаар юу юун дээрээ алдсанаа мэдэж авсан болохоор Сеня Голубкин тэр удаа дунд дүн авч долоодугаар ангидаа дэвшсэн юм.

	Гэтэл Сенька Ваня Беловын ач тусыг ухаарч баярласан ч үгүйгээр үл барам тэр үеэс эхлээд бүр муудсан гээч. Тэр алдаагаа олоход нь тус болсон нөхдийнхөө эрдмийг уучилж үзээгүй шигээ хүний ачийг бас өршөөн хэлтрүүлдэггүй ажээ. Ваня Белов ч үүний нь ойлгосон юм.

	Сенькаг авралт нөхрийнхөө нэрийг нь хорлох ээлжит оролдлогоо хийснийх нь дараа би үгийн далимд Ваняд нэг өдөр: 

	— За ямар байна... Одоо нэг ч сайн үйл гэсгээл цээрлэлгүй өнгөрөхөө болио шив дээ? гэж хэлээд өнгөрсөн билээ.

	Цонхоор хэлсэн үгийг нь итгэсэн даан ч гэнэн хүн гэж намайг бүү бодог гэсэнд би тэгж хэлсэн юм.

	Ваня үрчийсхийв. Намайг өөрийг нь илчилсэнд биш, сайн үйлийг гэсгээн цээрлүүлэх тухай дурссанд минь тэгсэн хэрэг. Тэгээд: 

	Аль юмыг тэр гэх вэ?! Тэглээ гээд юм бүхэнд итгэхээ больж орхилтой биш гэж хэлсэн юм.

	Одоо Ваня Беловт итгэх хэрэгтэй болсон цагтаа л би тэр яриаг эргэн санаж байна. Яагаад би тэр тухайд урьд өмнө учиртайхан шиг бодож болоогүй юм бол доо?

	Ваня Беловын эрч хүчийг хэрэгтэй зүгт нь залахын тулд би түүнийг долоодугаар ангид байхад нь ханын сонины эрхлэгчээр томилсон юм сан.

	Ваня эхлээд л сониныхоо нэгэн үед “Багш нар бидний талаар юу гэж боддог вэ?” гэсэн агуулга оруулсан байв.

	Би цөмд нь (дөчин гурвуулд нь шүү дээ!” хайртай. Тийм учраас би сэтгэл дундуур байдаг, хатуу байдаг, цөмд нь аз жаргалыг хүсдэг гэж бичсэн.

	Дараа нь “Багш нарынхаа тухайд бид юу боддог вэ?” гэсэн өөр нэг асуулга гаргав.

	Тэр дугаар дээр Ваня надтай зөрж: “Энэ ертөнцийн бүх хүнд цөмд хайртай байж болохгүй гэж би бодож байна. Бид ч бас л хүмүүс. Жишээлбэл, би Сенька Голубкинд хайртай байж чадахгүй гээд шуудхан бичсэн байж билээ. Сенькагаас огт айгаагүй хэрэг. Харин би байн байн Голубкин руу харж байж билээ.

	— Таны ач охин хэдэн настай вэ? гэж сувилагч Маша надаас асуув.

	— Зургаан нас зургаан сартай гэвэл: 

	— Энэ намар сургуульд орох ёстой байж шүү дээ гэж байна.

	“Ёстой байж гэдэг чинь юу гэсэн үг вэ? сургуульд орно... Ваня Белов түүнийг аврах юм чинь! Би одоо эцэст нь хүртэл ойлголоо... Эцэст нь хүртэл итгэлээ. Тэр түүнийг аврахгүй байх учиргүй!” гэж би дотроо бодлоо.

	Дугуй цаг хоёр цаг долоон минутыг зааж байна.

	“Тэр зөвхөн өөрийнхөө тухай л боддог. Өөрийнхөө санасныг л боддог...” гэж би ач охиндоо хэлсэн билээ. Тэр бол худлаа үг. Тэр бусад хүн өөрийн нь тухай боддогоос хавьгүй илүү, хүнийг л боддог хүн. Хүн өөрийн нь тухай юу гэж боддог нь Ваняд падгүй хэрэг. Тэр “аврах ажил” хийж байхдаа хүнд хариу хийж байна ч гэж боддоггүй, хүнээс хариу ч горьддоггүй юм.

	Одоо тэр миний ач охины тухай л бодож байна. Түүнийг ч аварч байна.

	“Эрэлхэг зоригтны ухаангүй явдлын тухай эгшиг дуундаа бид дуулдаг” гэдэг эшлэлийг тэр тоглоомоор хэлдэг сэн. Гэхдээ тэр өөрийнхөө төлөө ухаангүй юм хэзээ ч хийдэггүй билээ. Би үүнийг яагаад зөвхөн энэ больницод ирээд ойлгодог бил ээ?! 

	Хэн биднийг аюулаас аврахыг мэдэхийн тулд заавал ч үгүй эмгэнэлт явдалтай учрах нь алба юм гэж үү дээ?

	Их зовлонд учраад л би өөртөө нүглээ наманчилж, өөрийгөө цагаатгах арга олохыг хүссэн хэрэг үү дээ.

	Мэргэн ухаант Монтен өөрийнхөө нүдний тухай “энэ ертөнцөд намайг ийнхүү нарийн шинжиж ажигладаг өөр хос нүд байхгүй” гэж хэлсэн байдаг билээ.

	Миний хоёр нүд тэр өдөр тун ч жархай байж... Би ч өөртөө сэтгэл их дундуур байж дээ.

	Миний салсан нөхөр Геннадий докторын зэрэгтэй том эрдэмтэн болж гэдгийг мэдээд би тэр надаас авьяасаа нуудаг байж дээ гэж бодсон юм. Гэтэл үнэн хэрэг дээрээ бид л түүний авьяас чадвар зан чанарыг өөрөөс нь нууж байж. Миний үзэл бодол, итгэл үнэмшил л түүний замыг заагч луужин байх ёстой гэж би боддог байсан билээ. Гэтэл нэг хүнд итгэмж бүхий амьдралын луужин нөгөө хүнийг замаас нь төөрүүлж орхих ч бас байдаг юм байна. Нөхөр минь миний нүдээр л ертөнцийг харж, миний хувь тавилангийн аяар л амьдраасай гэж би хүсдэг байж. Хайртай хүмүүстээ ингэж хандах нь аюултай. Тэд аялдан дагалдаад өөрийгөө л үүрд алдана гэсэн үг.

	Хүүгийнхээ тухайд би мөн л тэгж ирсэн хүн. Найз нөхдийг нь шилж сонгож, Ваня Беловаас хөндийрүүлж явлаа шүү дээ. Тэр намайг хайрлаж, миний л аяыг дагаж явлаа. Сүүлдээ ч залхсан байлгүй дээ, ямагт өөрийн нь “аяар байдаг” Клаватай л суучихсан.

	Хүнд өөртөө итгэхэд нь үнэнхүү дур сонирхол аргагүй л хэрэгтэй. Миний хүүг сурагч ахуй үедээ бохир гавал ястай зууралдаж, элдэв шалдвын новш ноохойноос “эртний соёлын” шинж тэмдгийг олж харж ядаж байхад нь ихэнх хүмүүс шоолж инээдэг байж билээ. Гэтэл ганц Ваня Белов л хөхүүлэн сайшаадаг байсан. Яах гэж би тэр хоёрыг хөндийрүүлсэн бил ээ?

	Ваняд өөрийн гэсэн зан чанар байжээ. Хүний аяыг дагадаггүй зан чанар... Гэтэл би тэр үед юу ч бодож болгоохгүйгээр шавь нарынхаа дөчин гурван янзын зан чанарыг ганц жолоонд оруулахыг эрмэлзэж байсан юм. Тэр ганц жолоо нь би өөрөө шүү дээ.

	Шавь нарынхаа хувь заяаны талаар, эцэг эх нь ямар хүмүүс вэ? ямар нөхцөлд амьдардаг бэ? хичээлээ яаж давтдаг байна вэ? гэх мэт, ер юм бүхний нь л мэдэхийг хүсдэг байлаа. Харин хүний зан чанарыг мэднэ гэдэг тэр мэтийг мэдэхээс нэн хэцүү л дээ. Тэгээд л би өөрөө өөрийгөө тэр ажлаас чөлөөлчихсөн хэрэг.

	Сурагчид юм бүхэнд дуулгавартай байж надаас л сурах ёстой гэж би боддог байж. Ваня сургахгүй юм гэхэд ямар ч, атугай намайг залхааж чаддаг байжээ. Бид хоёрын зан байдал өөр өөр болохоор л би яавч нийцэхгүй гэж бодож л дээ.

	Маша: 

	— Би мэс заслын өрөө рүү нэг шагайгаадахъя гэж хэлээд мөн л тольдож үсээ зассанаа яваад өгөв.

	Буцаж ирээд: 

	— Дажгүй ээ... Иван Сергеевич инээмсэглэж байна. Бүх юм хэвийн болно! гэлээ.

	Тэгээд бамбайн дусаалга найруулж байна. Би гараа тосов. Гэтэл өөрөө уучихлаа. “Инээмсэглэж байгааг нь Маша яаж хардаг бил ээ? Яаж харах юм бэ? Мэс засал амны хаалттай байгаа шүү дээ. Яаж тэр... Гэлээ ч ач охины минь хажууд Ваня Белов байгаа шүү дээ! Тэгэхээр нээрээ ч бүх юм хэвийн бололгүй яах вэ дээ... Ваня Белов байгаа болохоор би найдаж байна...” гэж бодож байлаа.

	Урьд, тэр байн байн л над түмэн төвөг уддаг сан. “Бусад хүүхэн түүнд уруу татагдаад эхэлбэл яана вэ?” гэж би их л айдаг байж билээ. Гэвч түүнийг дуурайж хэн ч чадахгүй байжээ. Учир нь дуурайхад Ванягийн зан бас хэрэгтэй, байсан байна.

	Хуучныг судлаач хүү маань, өнгөрсөн юм. Одоо болон ирээдүйд асар их нөлөөтэй гэж үргэлж надад хэлдэг сэн.

	“Тэр үед Сеня Голубкиныг аврах гэж гуравдугаар давхрын янз мод дамжин явж байсан Ваня одоо мэс засалч болжээ. Мэс засалчид нээрэн тусламж хэрэгтэй болсон хэнийг ч хувийн чанар нь сайн—муу алин боловч ялгаагүй, Голубкинд ч, миний ач охинд ч туслах ёстой шүү дээ” гэж би бодлоо.

	Залуу цагийг минь мэдэх зарим хүн хожим уулзаад: 

	— Амьдрал чамайг нуга даржээ гэдэг байж билээ.

	Үнэндээ амьдрал надад, хүнийг дарж болохгүй, сайн сайхан юмыг хүн бүр өөрийнхөөрөө хийх ёстой, тэгээд ч тавдугаар эгнээний гурав дахь хүн гуравдугаар эгнээний тав дахь хүнтэй адил байх албагүй, багш хүний хувьд би “эгнээг” биш, харин эгнээнд зогсож байгаа буюу бие биеэсээ алсад байгаа хүмүүсийг харах ёстой... гэдгийг нотолж өгсөн юм.

	Ийм туршлага олж авахад, надаас гарах ёсгүй байсан гарз хохирол учирсан нь тоогүй. Ёс суртахууны эрүүл биш байдал үхэлд хүргэдэггүй ч гэсэн багш хүний мэс засалчаас ялгаагүй нэг тал нь алдаа гаргах эрх байхгүйд оршино.

	“Чиний өнөөх хатуу журам, үл эвлэрдэг зан хаачсан юм бэ? гэж надаас асууцгаадаг сан. Үл эвлэрдэг зан... гэдэг ч “надад үл заяасан” эд юм байна. Нөхөдтэйгөө харьцах харьцаанд юунд тийм зэвсэг хэрэглэнэ дээ? Тэгээд ч ер нь мэс заслын хутга шиг өдөр тутмын жирийн хэрэгцээнд тохирдоггүй чанар бас байдаг байна.

	“Жилд ганц удаа уурладаг хүн миний гайхшийг барагдуулдаг” гэж үгийг нь тогтоовоос зохих цэцэн хүмүүсийн нэг нь хэлсэн байдаг билээ. Үл эвлэрэх зангийн тухайд ч гэсэн миний бодлоор бол бас тэгж хэлж болно.

	“Энэ бүх үнэнийг би одоо жаран гурван онд, жаран гурван насандаа биш, ядаж гучин есөн онд, Ваня Беловоос зугтаж явахдаа, гучин естэйдөө мэдсэн болоосой” гэж бодлоо. Энэ тохиолыг (бас л тохиолдол!) Володя их л сонирхдог сон.

	— Ээжээ та энэ жил хэдтэй бил ээ? гэснээ, Заа байз энэ жил чинь “онцын жил”... тавин таван он. Тэгэхлээр ээж чинь хоёр тавтай байх нь ээ! Энэ жил тэр, хуанлийн “63” гэдэг тоо миний жаран гурав дахь хавартай, давхцаж байгааг хошигнон сануулж байсан. Тэр дадал болсон хошигнолын нь хариуд би инээмсэглэж билээ. Гэвч 25 жилийн өмнөх шигээ хөгжилтэй инээж яаж чадах вэ.

	Ваня унаган зангаа тавиагүй болохоор ач охин минь намар сургуульд орно гэдэгт би итгэж байлаа... 

	“Ваня ач охиныг минь аварч, эцсийн эцэст бүгдийг ойлголоо гэж надаар түүнд хэлүүлэхийн тулд өнөөдрийн тохиол болж байгаа хэрэг. Гэхдээ би одоо биш, дараа хэлнэ. Харин одоо бол зүгээр л талархал илэрхийлж, хязгааргүй баярласнаа л хэлнэ” гэж би бодож байлаа. Мэс заслын өрөөнөөс гарч ирсэн өндөр хар хүний өөдөөс Маша: 

	— Иван Сергеевич! гэж дуудаад ухасхийж явдал дундаа үсээ засав. Тэр хүн амныхаа хаалтыг тайлан авч түүгээрээ духаа арчив.

	Би хөдөлж чадсангүй, Машагийн ширээнээс зуурчихсан сууж байлаа. Хөл даагдахгүй болчихсон байв. Тэр өөрөө над дээр хүрч ирээд: 

	— Хатан хаан чинь сэхлээ гэхэд нь “Юунаас тэр вэ?” гэх гэтэл чадсангүй. Эцэст нь Петров гэдэггүй биз? гэж асуухад нь ч юу ч дуугарч чадсангүй, уйлчхав. Тэр намайг зөөлхөн илбэж: 

	— Хуримд нь урина биз дээ? гэв.

	— Их баярлалаа, эмчээ! гэхэд дахиад намайг илбэв. Хуруунууд нь урт бөгөөд чийрэг ажээ. Духных нь хөлс, сэвхтэй хамар хацар дээгүүр нь урсаж байв.

	— Би Машагаас бүх юмыг асууж амжсан сан. Тэгсэн хэр нь өндөр намыг нь асуухаа мартсан байж шүү. Ваня бол намхан шүү дээ... 

	Иван Сергеевич намайг Елизаветатай уулзах гэж яарсны хэрэггүй, тэр таныг маргааш нөгөөдрийн аль нэгэнд хүлээж авна. Одоо бол юм ярьж болохгүй гэлээ.

	Хаалган дээрх дугуй цаг хоёр цаг долоон минут хэвээрээ байна. Цаг зогссон байжээ гэдгийг би сая ойлгов.

	Сувилагч Маша намайг гудмын мухар хүртэл үдэж өгөхдөө: 

	— Белов энд байсан нь аз боллоо доо, тун ховор жижүүрлэдэг юм. Хагалгаа нь ч ховор хагалгаа юм. Онцын хүнд мэс засал биш л дээ. Гэхдээ харшлаас болоод дайрлага болжээ.

	— Юу гэнэ ээ?

	— Их хүнд байсан шүү. Одоо бол үнэнийг хэлье гээд над руу тонгойж мөрөөр минь тэврэхэд сэнжгэр ээмэг нь үл ялиг жингэнэв.

	— Би өглөө болтол түүнийг сахина аа гэж ярьж явсаар гудмын мухарт ирэхэд: 

	— Хагалгааны өмнө Иван Сергеевич бие нь ямар байгааг шалгах гээд “Чамайг хэн гэдэг вэ?” гэхэд “Елизавета” гэж дуугарсан юм гэж ярив.

	— Тэгж л дуудаж байж үзээрэй, эс тэгвэл дуугарч өгдөггүй юм шүү цаадах чинь гэж гуйгаад, — Нөгөө улс чинь дадлагын оюутнууд биш байсан юм шив дээ? гэхэд тэд дуугарсангүй.

	— Би доошоо буулаа.

	“Амьдралд минь олон л хүн тааралдаж явлаа, гэвч энэ Иван Сергеевич, Маша хоёр миний сэтгэлд үүрд үлдэнэ байх... Бас Ваня Белов. Тэр ч бас миний дэргэд ойрхон байлаа. Харин эцгийг нь Андрей гэдэг байсан! Сергей биш би яагаад мартчихсан байдаг бил ээ? Эелдэг ичимхий тэр хүн гадуур хувцсаа тайлчих гэж байн байн хэлэхэд нь би яарч явна гэдэг сэн. Ванягийн ээж мөн л нэг эелдэг, ичимхий бүсгүй нөхөр лүүгээ зэмлэх байдалтай хараад: 

	“Андрюша минь чи чинь яагаад гадуур хувцсыг нь тайлуулахгүй байгаа юм бэ?” гэхээр нь дахиад л намайг пальтогоо тайлчих гэж гуйдаг сан.

	Тэгтэл Алёна, эмнэлгийн гадаа урт сандал дээр сууж байгаа харагдав. Бороо шивэрч байна.

	— Юу болж байна даа? Вера Матвеевна... 

	Би тэссэнгүй дахиад л уйлав. Тэр миний хацар дээрх нулимс, борооны дусал хоёрыг арчиж байна. Тэгэхдээ алчуураар биш, харин бүлээн зөөлөн хуруугаараа шүү! Багачуудаа бас л ингэж тайтгаруулдаг байх даа.

	— Сэхсэн шүү. Сэхчихсэн... гэх мөртөө нулимсаа гоожуулан бидний аз дайрч Беловын жижүүртэй байгаа цагаар таарч! Хуримд нь ирнэ гэсэн. Харин та яагаад гадаа зогсож байгаа юм бэ? гэхэд: 

	— Орж гараад, нэг газар тогтож чадахгүй л байна аа. Би буруутай. Вера Матвеевна гэв.

	Энэ үгээ цэцэрлэг дотор л бүү хэлж үзээрэй! гээд тэвдэхдээ би уйлахаа больж — та сурган хүмүүжүүлэх ёстойгоос биш зөн билигтэн байх албагүй. Би өөрөө урьдчилан сануулах ёстой байсан.

	— Та ч сануулсан л даа гэж зөөлөн боловч зөрөх байдалтай хэлэв.

	— Эмчид сануулаад... танд сануулсангүй.

	— Харин би эмчээс бүгдийг нь мэдэх ёстой байсан! 

	— Одоо л санаж байгаарай. Туршлага, хохирлыг шаарддаг юм. Та надад итгэ.

	— Гэхдээ ийм хохирлыг биш л дээ.

	— Унах газраа мэдсэн бол сүрэл дэвсчих байсан гэдэг эртний үнэн үг өнөөдөр миний санаанд оров... 

	Алёнаг би өөрийнхөө гашуун туршлага дээр сургах гээгүй зүгээр л түүгээр тайвшруулах гэсэн юм. Тэгээд нөхрийнхөө болон Володягийн, мөн Ваня Беловын тухай ярьж гарав.

	Эрчүүд биднийг эргэн харж явав. Би аяархан ярьж тэд мөн л эргэж харан харан явж билээ.

	Гэртээ ирээд би Володя Клава хоёрт захиа бичлээ. Цахилгаан явуулсангүй. Үхлийн аюул заналхийлж байсныг тас нуугаад бусад бүх юмны тухай жирийн л нэг бичлээ. Өөрөө шаналаад өнгөрч болох юмны төлөө бусдыг давхар зовоох хэрэггүй гэж би аль эртнээс боддог болсон юм л даа. Тэгээд ч намдсан шуурганы тухай яриа болж байгаа юм чинь.

	Елизаветагийн өвчний талаар аль болох бага бичиж хамаг анхаарлаа Ваня Белов дээр төвлөрүүллээ. “Миний буруу байсан л даа, гэвч хотын нөгөө захад очсоны төлөө чи түүнийг яагаад мартчихсан байдаг бил ээ?” гэж хүүдээ бичлээ. Захианы хариуд Клава онгоцоор ирэв. Елизаветагийн бие муудсан болон, Ваня Беловын талаар миний бичсэн зүйлээс болоод Ванягийн сэтгэл хэрхэн шаналж байсныг яриад Клава өөрийнхөө тухай ярьсангүй, гэвч нөхрийнхөө сэтгэл санааг яг тэнцүүхэн хуваалцдаг Клава хэрхэн шаналсан нь надад тодорхой байлаа. Гэлээ ч түүнд нь дасчихсан юм.

	Сэтгэлд таагүй ямар нэгэн юм сонсонгуутаа Клава Володя руу л хардаг юм. Цаадах нь өөр хотод байсан ч тийшээ л харах хүн. “Эр хүн болох болоогүй л байна уу?” гэж урьд би хүүгээсээ асуудаг байлаа. Клавагийн номхон байдал түүнийг, өмгөөлөн хамгаалагч, эр хүн болохыг шаарджээ.

	Клава яриагаа ихэнхдээ л “Володя бид хоёр...” гээд эхэлдэг юм. Жишээ нь л “Володя их ядарч байна, тэгээд өмнө зүг явж амрах сан гэж боддог юм!” гэхэд нь би, өөрөө ч бас амрах шаардлагатай байгаа юм байж гэж ойлгодог. Тэр нөхрийнхөө оролцоогүйгээр ганцаараа алив нэг юм хүсэн мөрөөдөж, сэтгэл нь догдолж чадахгүй хүн. Тэр ч байтугай жил ирэх тутам Клавагийн баруун хөл нь үл мэдэг доголдог болсон юм, яагаад гэвэл Володягийн баруун хөл нь доголдог юм байхгүй юу.

	Клавад Володя охиноос нь илүү үнэтэй байх шиг над заримдаа санагддаг юм. Тэр нь бас намайг баярлуулдаг нь хачирхалтай. Ач охины минь амьдрал, ирээдүй одоо миний амьдралын хамгийн гол хамгийн эцсийн зорилго болж байна.

	Харин тэр гол зорилго үхлийн аюултай нүүр тулгарсан тэр мөчид над руу Ваня Белов хүрч ирдэг байна шүү. Тэгэхдээ зөвхөн, овог нэр нь мэс засалчийнхтай адилхан байснаас биш харин тэр ер нь хүмүүст яг тийм үед нь туслах гэж төрснөөс болсон хэрэг.

	Клава өвчний болон хагалгааны тухай зарим зүйлийг надаар яаж ийсээр байгаад яриулаад авав.

	Тэр Володяг эрэх мэт эргэн харснаа байхгүй болохоор нь миний мөрийг түшин цурхиран уйлав.

	— Сүйд болох шахаж, тэгсэн бол яана вэ? гэж шивнэж байна. Би түүнээс: 

	— Аль хэдийн болоод өнгөрсөн юмыг бүгдийг Володяд ярих хэрэггүй, тэгэхгүй бол цаадах чинь бас хүрээд ирнэ! гэж гуйлаа.

	Тэр за гэж амлаад эмнэлэг рүү яаран гарав. Би, Клавагаар ирсэн Володягийн захиаг задаллаа.

	Зузаан захиа байна. Елизаветагийнхаа талаар санаа нь зовж байгаа тухайгаа бичээд цааш нь “Би ч бас Ваняг саналаа. Тэр ч байтугай таны мэдэхгүй зүйлийг ч ер бүгдийг саналаа! Энэ нууцыг хэзээ ч бүү задлаарай гэж Ваня надаас гуйсан юм. Гэвч хорь гаруй жилийн тэртээх явдал болохоор одоо бол нэгэнт өнгөрсөн хэрэг гэж үзээд үнэнээр нь хэлж болох юм.

	Тоожинг би цоожилчихсон юм шүү дээ! Аяндаа л тийм юм болчихсон доо. Хаалганы завсраар шагайсан чинь тэр, толины өмнө эргэлдэн гоёж алдаж байна. Өөр хэн ч алга. Үнэнийг хэлэхэд, яаж миний гар түлхүүрийг эргүүлсэн юм бүү мэд. Би тооноос учиргүй их айдаг байж дээ. Тэгтэл Ваня надад: 

	“Чи бол ангийн багшийн хүүхэд. Багшийг цоожлох эрх байхгүй” гэж намайг ятгасан юм. Би түүнд нь итгээд, дараа нь үнэндээ зовж байсан. Түүнээсээ ч болсон би утасдахаа ч больчихсон юм. Дараахан нь та бид хоёр нүүчихсэн. Би очоод тантай хоёулаа заавал ч үгүй олноо, ээжээ!” гэж бичжээ.

	Тэгэхлээр Ваня бас л хүний бурууг өөртөө үүрч явж дээ. Ваня өөрийгөө золиосонд гаргадаг мэргэжилтэй болох гээгүй нь мэдээж шүү дээ. Харин Сенькад анги улирах аюул тулгарна гэдэг чинь би (чухам л би!) сургууль даяар шившиг болно гэсэн үг, тэгэхлээр тэр, яг мэс засалч шиг шууд л аврах гэж! миний нөгөөх хорон санаат суу билигтэн гэж тооцож байсан хүн маань чанх цаанаа тийм л хүн байж шүү дээ.

	Голубкины тухай яригдаж байсан тэр үед би яахаараа өөрийгөө хуурсан билээ. Ваня Сенькаг хаацайлж байна гэдгийг би мэдэж л байсан шүү дээ. Тэгсэн мөртөө хууртчихсан: Ваня Белов тоонд сайн юм чинь тооны багшийг цоожлох хэрэг түүнд байхгүй нь хэн бүхэнд тодорхой байсан. Эхлээд Володя өөртөө үнэмшүүлж дараа нь бас би ч гэсэн. Хүн хорвоогийн бүх юмыг хувийнхаа сонирхлын үүднээс ухаарах гэж тэмүүлдэг гэж үү? үгүй дээ... Ваня Белов үүнийг няцааж байна.

	Би хүүгээ эргэж ирэхийг хүлээхгүй, өөрөө Ваняг эрж олноо.

	Өөрөө!..

	Володя Ваня хоёрын сурч байсан сургуулийн нарийн гудамж танигдах аргагүй болжээ. Шинэ шинэ байшингууд, хуучин навтгар байруудыг өнгийн харах ажээ. Урьд нь надад их л дотно байсан боловч, хэдэн арван жил нүүр учраагүй бүх юм нь өөрчлөгдөж: хүүхдүүд нь өсөж олон ач нартай болсон айлд ирэх шиг надад санагдав. Тэр айлын ахмадууд нь надад өнгөрснийг санагдуулж, яагаад ч юм их л ойр дотно бодогдлоо.

	Тэр ахмад гэдэг нь замын цаана сургуулийн яг өөдөөс харсан Ванягийн байшин билээ. Азаар тэр байшин хэвээрээ байж байна. Хажуугаар нь хүүхдүүд хичээлээсээ буцаж явна. Хөвгүүд нь баатарлаг явдал, хурц ухаанаараа гайхуулж, харин охид нь анзаараагүй дүр үзүүлцгээж явах ажээ.

	Беловынх доод давхарт суудгийг би сайн санаж байв.

	Гол хаалгаар надтай хамт нэг охин орж ирээд тэдний хаалга руу чиглэхээр нь харсан чинь цайвар үстэй, хамар хацар дээгүүр нь хавар болж байгаагийн тэмдэг тодорсон ажээ.

	“Ванягийн охин гэж үү? Арван гурав дөрөв хэрийн настай юм байна, мөн байж тун магадгүй” гэж бодоод: 

	— Чамайг Белова гэдэггүй биз? гэхэд

	Белова гэнэ ээ? гээд инээд алдав. Ийм насандаа охид их инээд муутай, юунд тэгтлээ инээд нь хүрдгийг мэдэхийн аргагүй байдаг.

	— Тэднийх эндээс аль хэдийн нүүсэн. Би бараг санахгүй байна гэлээ. Хол нүүгээд явчихсан байх вий гэж зовсондоо: 

	— Өөр хот руу юу? гэж асуусанд

	— Үгүй ээ... Зүгээр л өөр газар гээд үүдээ онгойлгож... 

	— Ээжид хаяг нь байгаа. Ээж ажил дээрээ байгаа ч гэсэн би хараад өгье, тэмдэглэлийн нь дэвтэрт бичээстэй байдаг шиг санагдаж байна гэв.

	— Ажил хэрэгч мөртөө олон таван үггүй тэр охин надаас, тэдний юу нь болох, яагаад эрж хайж явааг огт асуусангүй. Утасныхаа ширээн дээр байсан тэмдэглэлийн дэвтрийн хуудсыг дув дуугүй эргүүлж байснаа өөртөө хэлэх мэт: 

	— Тэгнээ тэр... Би мэдэж байсан юм! гээд хаягийг хуулж бичээд над руу сарвайв.

	Намайг тэр хуудсыг нь авахад тэр дахиад инээмсэглэв. Гайхсан байх л даа. Беловынх Филей районд байгааг зэрвэс харангаа: Баярлалаа охин минь Баярлалаа! гэж хэллээ.

	Би тэндээс хаягаа барьчихсан хар хурдаараа гүйж гарлаа: Ваняг Москвад байгаа, тэгээд хаана сууж байгааг нь мэдэхтэйгээ зэрэг аль болох хурдан уулзах гэж тэсэж ядаж байдгаараа яарч л дээ. Автобус буюу метрогоор явж болох байлаа. Гэвч би такси барьж авлаа. Би замдаа жолоочид, өчнөөн жилийн дараа гайхамшигтай хүнийг олсон тухайгаа ярилаа. Таксины жолооч нар өдөржин л бусдын элдэв явдлыг сонсож явдаг болохоороо эсвэл хайхрамжгүй хорвоогийн бүх юманд дасчихсан эсвэл их л тусчхан өр нимгэнтэй ийм хоёр янз байдаг. Энэ хүн бол дороо л яг тиймэрхүү тохиолдлыг дурсан санасан бөгөөд түүний хөдөлгөөн бүр нь Ваня бид хоёрын уулзалтыг түргэтгэх гэж яарч байгааг нь илтгэх ажээ. “Өдийд ч Ваня ажил дээрээ л байгаа байх. Гэвч настнууд нь гэртээ байгаа байх. Эцэг эх хоёр нь эсэн мэнд байгаа бол би тэдэнтэй жаал хуучлангаа хүлээе” гэж бодлоо.

	Тэр хоёр хоёулаа эсэн мэнд байж байна. Харин олон жил уулзаагүй хүмүүстэйгээ уулзахад цаг хугацаа гэгч юу болохыг мэдэж авдаг ажээ.

	Өдөр бүр уулзаад байх үед, цаг хугацаа, гэгч бидний нүүр царай, зан авир, алхаа гишгээнд хэрхэн өөрчлөлт оруулсныг ажиглаж анзаардаггүй юм байна.

	Беловын хөгшчүүд ёстой настнууд болж улирах цаг нурууг нь бөгтийлгөж, нүүрнийх нь арьсыг “хатаажээ”. Тэднийг хараад би өлгүүрийн дэргэд толинд өөрийгөө бас харлаа. Тэр хоёр ч бас намайг шууд таниагүй юм. Ванягийн эцэг өнөө л хуучнаараа намайг цуваа тайлчих гэж гуйж байна.

	— Хамаатнуудтайгаа нэг доор байх гэж энд нүүж ирсэн юм. Андрюшагийн ахтай... гэж Ванягийн ээж тайлбарлав.

	— Өчнөөн жил ирээгүйг уучилна уу. Харин Ваня ямар янзтай байна? Хаана байна? гэхэд намайг нэг тасалгаа руу оруулав.

	Хамгийн тохитой буланд нь нөгөө л ширээ нь Ванягийн сурагч үед байсан шигээ байж байна. Тав дахь эгнээний гуравдугаарт зогсож байдаг өнөөх зураг нь Ванягийн бас нэг зурагтай хамт ширээн дээр нь байж байна... Зөвхөн хичээлийн хуваарь нь л байхгүй байна. Хүү нь том болсон юм чинь дээ.

	— Тэр ямаршуу янзтай байна? гэж би дахин асуулаа.

	Ванягийн ээж ширээний нүд онгойлгон, жижгэвтэр хуудас цаас аваад над руу сарвайв.

	Үнгэгдэж шаргалтсан цаасан дээр: 1945 оны дөрөвдүгээр сарын 27-ны өдөр хүү Иван Андреевич Белов чинь Пенцлау хотыг чөлөөлөх тулалдаанд эрэлхгээр амь үрэгдлээ гэж бичсэн байв.

	Тийм хот, газар дээр байдгийг би урьд ердөө ч дуулаагүй билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


АНАТОЛИЙ АЛЕКСИНИЙ УРАН БҮТЭЭЛИЙН ТУХАЙ 
Оршлын оронд

	Сэтгэл зүйн үргэлжилсэн үгийн төрөлд Анатолий Алексиний туужууд гайхамшигт үзэгдэл болсон юм. Энэ зохиолууд дотор талаасаа, жинхэнэ хүнлэг ёсны гэрэл цацраан байх шиг байдаг.

	АГНИЯ БАРТО

	 

	 

	Зөвлөлт Социалист Бүгд Найрамдах Холбоот Орос улсын төрийн шагналт, мөн Н. К. Крупскаягийн нэрэмжит болон Лениний комсомолын шагналт Анатолий Алексиний тууж, өгүүллэг, жүжгүүдэд гарч буй бага, өсвөр нас нь яг л байж байдгаар амьдралын, зогсоо зайгүй, баяр жаргалант нээлт, яруу найраг, романтик эрлийн үе байх юм. Энэ бол хүний ирээдүйн бүхий л амьдралын олон хүнд асуудлууд анх шийдвэрлэгддэг үе юм. Алексиний зохиолын том жижиг баатруудын алиных нь ч замд ямар ч бэрх юм тулгарлаа гэсэн тэд алиа хошин зан, өөдрөг үзэл, үнэн шударга, сайн үйлс ялна гэдэгт итгэх итгэлээ алддаггүй юм.

	ВАДИМ КОЖЕВНИКОВ

	 

	Элэгсэг найртайгаар: “Аа, ёстой догь! Уншсан!” гэцгээж байдаг юм. Энэ бол Алексиний туужууд ихэд нэрд гарч... зүй ёсоор үнэлэгдэж байгаа хэрэг. Тэдгээрийг манай бүгд найрамдах улсуудад ч, хилийн чанадах орнуудад ч дуртай нь аргагүй уншдаг юм. Номууд нь олон хэлээр орчуулагджээ.

	ЛЕВ КАССИЛЬ

	 

	Би Анатолий Алексиний тууж өгүүллэгүүдэд дуртай. Том жижиг баатруудынхаа сэтгэлд айхтар нэвтрэн ордог, цэвэр ариун бөгөөд уянгалаг, алиа хошин, баяр баясалд нь дуртай... Яг амьдралд тохиолддог шиг, энэ бүтээлүүдэд ноцтой бөгөөд хөгжилтэй, гунигтай бөгөөд инээдэмтэй зүйлс нь янз бүрийн гудамжаар биш, харин яг зэрэгцээд бие биеэ дэмнэн явж байна.

	ЗСБНХУ—ЫН АРДЫН ЖҮЖИГЧИН ЛИДИЯ КНЯЗЕВА

	 

	 

	Янз бүрийн бүтээл... Гэвч тэдэнд нэгэн ерөнхий юм байх юм. Тэр нь сайн сайхан, ариун шударга юманд сургах юм. Хөдөлмөрт дурлахыг, эвлэлдэн найрамдахыг өндөр үнэлж, хөгжилтэй, баясалтай байхад сургадаг.

	СЕРГЕЙ МИХАЛКОВ

	 

	Алексиний “Миний ах кларнет үлээдэг”, “Хэнз хүүхэд”, “Тэр цагт хаа нэгтээ” хэмээх туужууд нь өвөрмөц гурамсан зохиол бөгөөд өсвөр үеийнхний бие хүн болон төлөвшихөд ёс суртахууны талаар зохиогчийн онцгой анхаарлыг нэгтгэдэг юм.

	ФЕЛИКС КУЗНЕЦОВ

	 

	Энэ тууж өгүүллэгүүдийн өсвөрийн баатрууд нь ихэнхдээ тулалдааны биш, харин ёс суртахууны гавьяа байгуулж байна. Гэвч тэдний үзэл санаа, үйл явдлыг миний нөхөд агсан залуу гвардичууд шиг зоригтой, ариун шударга хүмүүс хатуужуулсан гэдэгт би итгэж байна.

	“Залуу гварди” штабын гишүүн агсан нэгдүгээр зэргийн ахмад

	ВАСИЛИЙ ЛЕВАШОВ

	 

	 

	Тэр бээр сайн хүмүүсийн тухай бичдэг юм. Тэгээд ч номууд нь тэр сайн хүмүүсийн тоог арвижуулж байгаа юм.

	АЛЕКСЕЙ МУСАТОВ

	 

	 

	 

	Анатолий Георгиевич Алексин 1924 онд Москва хотод, хуучин большевикийн гэрт төрсөн юм. Аугаа их эх орны дайны үед батлан хамгаалах заводын барилга дээр ажиллаж заводын сонины хариуцлагатай нарийн бичгийн дарга хийж байв.

	1950 онд, Анатолий Алексин дээд сургууль төгсөх жилээ залуу уншигчдад зориулсан анхныхаа туужийн номыг хэвлүүлжээ. Түүнээс хойш зохиолууд нь олон арван удаа хэвлэгдээд байна. Тэдгээр туужийн заримыг нь пионерын насны багачуудад (“Гучин нэгэн өдөр”, “Саша, Шура хоёр”, “Сева Котловын ер бусын аялал”, “Коля Оляд, Оля Коляд бичиж байна”, “Долоодугаар давхраас ярьж байна!” “Мөнх амралтын оронд”, “Заримыг нь идэр насныхан болон залуу үеийг хүмүүжүүлж буй томчуудад зориулан” (“Тэр үед хаа нэгтээ”, “Миний ах кларнет үлээдэг”, “Хэнз хүүхэд”, “Жүжигчинч”, “Манай гэр бүлийн тухай”, “Тав дахь эгнээний гурав дахь нь”, “Ухаангүй Евдокия”) бичжээ.

	Театруудын тайзан дээр Анатолий Алексиний “Буцах хаяг”, “Утасдаж байгаад ирээрэй”, “Миний ах кларнет үлээдэг”, “Аравдугаар ангийнхан” жүжгүүдийг нь амжилттай тоглож байна. Александр Фадеевийн романаар хийсэн “Залуу гварди” жүжгийг нь олон нийт өндөр үнэлж байна.

	А. Алексиний зохиолууд бүх ах дүү бүгд найрамдах улсуудын болон Европ Азийн социалист улсуудын хэлээр, мөн Англи, Япон, Франц, Испани, Итали, Перс, Бенгалиар орчуулагдаад байна.

	Зохиолч, ЗСБНХОУ-ын Төрийн шагнал, Лениний комсомолын шагналаар шагнуулсан, Хөдөлмөрийн гавьяаны Улаан тугийн хоёр одонтой, Н. К. Крупскаягийн нэрэмжит хүндэт медаль болон бусад олон медальтай билээ. Г. X. Андерсений нэрэмжит Олон улсын диплом хүртжээ.

	Хуримын өмнөх шөнө

	Миний ах кларнет үлээдэг

	Тавдугаар эгнээний гурав дахь нь

